
Stutisangraha Short Hymns of Various Deities

ಸರ್ವವಿಧದೇವಾನಾಂ ಸ್ತೋತ್ರಸಂಗ್ರಹಃ

ಪ್ರಭಾತೇ ಕರದರ್ಶನಂ .

ಕರಾಗ್ರೇ ವಸತೇ ಲಕ್ಷ್ಮೀ ಕರಮಧ್ಯೇ ಸರಸ್ವತೀ .

ಕರಮೂಲೇ ತು ಗೋವಿಂದಃ ಪ್ರಭಾತೇ ಕರದರ್ಶನಂ ..

ಭಗವದ್ಭಕ್ತಸ್ಮರಣಂ .

ಪ್ರಹ್ಲಾದನಾರದಪರಾಶರಪುಂಡರೀಕ-
ವ್ಯಾಸಾಽಮ್ಬರೀಷಶುಕಶೌನಕಭೀಷ್ಮದಾಲ್ಭ್ಯಾನ್ .

ರುಕ್ಮಾಂಗದಾಽರ್ಜುನವಸಿಷ್ಠವಿಭೀಷಣಾದೀನ್
ಪುಣ್ಯಾನಿಮಾನ್ ಪರಮಭಾಗವತಾನ್ ಸ್ಮರಾಮಿ ..

ಪಿಪ್ಪಲಸ್ತುತಿಃ .
ಅಶ್ವತ್ಥ ಹುತಭುಗ್ವಾಸ ಗೋವಿಂದಸ್ಯ ಗದಾಪ್ರಿಯ .

ಅಶೇಷಂ ಹರ ಮೇ ಪಾಪಂ ವೃಕ್ಷರಾಜ!ನಮೋಽಸ್ತು ತೇ .. 1..

ಮೂಲೇ ಬ್ರಹ್ಮಾ ತ್ವಚಿ ವಿಷ್ಣುಃ ಶಾಖಾಯಾಂ ಶಂಕರ ಏವ ಚ .

ಪತ್ರೇ ಪತ್ರೇ ಸರ್ವದೇವಾ ವಾಸುದೇವಾಯ ತೇ ನಮಃ .. 2..

ಗರುಡಸ್ತುತಿಃ .
ಶ್ರೀವಿಷ್ಣುವಾಹನಂ ಪ್ರಣಮಾಮಿ ಭವತ್ಯಾ ಸರ್ಪಾಶನಂ ದುಃಖಹರಂ ಖಗೇಶಂ .

ಮನೋಹರೇ ವಾಸುಸಮಾನವೇಗಂ ಛಂದೋಮಯಂ ಜ್ಞಾನಧನಂ ಪ್ರಶಾಂತಂ ..

1..

ವಿಷ್ಣುಪುತ್ರಾಯ ಶಾಂತಾಯ ಬಲಬುದ್ಧಿಯುತಾಯ ಚ .

ಪಕ್ಷೀಂದ್ರಾಯಾಽತಿವೇಗಾಯ ಗರುಡಾಯ ನಮೋ ನಮಃ .. 2..

ದೀಪಸ್ತುತಿಃ .
ದೀಪೋ ಜ್ಯೋತಿಃ ಪರಂ ಬ್ರಹ್ಮ ದೀಪೋ ಜ್ಯೋತಿರ್ಜನಾರ್ದನಃ .

ದೀಪೋ ಹರತು ಮೇ ಪಾಪಂ ಸಂಧ್ಯಾದೀಪ !ನಮೋಽಸ್ತುತೇ .. 1..

ಶುಭಂ ಕರೋತು ಕಲ್ಯಾಣಮಾರೋಗ್ಯಂ ಸುಖಸಂಪದಾಂ .

ಮಮಬುದ್ಧಿಪ್ರಕಾಶಂ ಚ ದೀಪಜ್ಯೋತಿ !ನಮೋಽಸ್ತು ತೇ .. 2..

ಶುಭಂ ಭವತು ಕಲ್ಯಾಣಮಾರೋಗ್ಯಂ ಪುಷ್ಟಿವರ್ಧನಂ .

ಆತ್ಮತತ್ತ್ವಪ್ರಬೋಧಾಯ ದೀಪಜ್ಯೋತಿರ್ನಮೋಽಸ್ತು ತೇ .. 3..

ತುಲಸೀಸ್ತುತಿಃ .
ದೇವೈಸ್ತ್ವಂ ನಿರ್ಮಿತಾ ಪೂರ್ವಮರ್ಚಿತಾಽಸಿ ಮುನೀಶ್ವರೈಃ .
ನಮೋ ನಮಸ್ತೇ ತುಲಸಿ!ಪಾಪಂ ಹರ ಹರಿಪ್ರಿಯೇ .. 1..

ಯನ್ಮೂಲೇ ಸರ್ವತೀರ್ಥಾನಿಯನ್ಮಧ್ಯೇ ಸರ್ವದೇವತಾಃ .
ಯದಗ್ರೇ ಸರ್ವವೇದಾಶ್ಚ ತುಲಸಿ! ತ್ವಾಂ ನಮಾಮ್ಯಹಂ .. 2..

ಹನುಮತ್ಸ್ತುತಿಃ .

ಮನೋಜವಂ ಮಾರುತತುಲ್ಯವೇಗಂ ಜಿತೇಂದ್ರಿಯಂ ಬುದ್ಧಿಮತಾಂ ವರಿಷ್ಠಂ .

ವಾತಾತ್ಮಜಂ ವಾನರಯೂಥಮುಖ್ಯಂ ಶ್ರೀರಾಮದೂತಂ ಶಿರಸಾ ನಮಾಮಿ .. 1..

ಉಲ್ಲಂಘ್ಯ ಸಿಂಧೋಃ ಸಲಿಲಂ ಸಲೀಲಂಯ ಶೋಕವಹ್ನಿಂ ಜನಕಾತ್ಮಜಾಯಾಃ .
ಆದಾಯ ತೇನೈವ ದದಾಹ ಲಂಕಾಂ ನಮಾಮಿ ತಂ ಪ್ರಾಂಜಲಿರಾಂಜನೇಯಂ .. 2..

ಕುಬೇರಸ್ತುತಿಃ .
ಧನಾಧ್ಯಕ್ಷಾಯ ದೇವಾಯ ನರಯಾನೋಪವೇಶಿನೇ .

ನಮಸ್ತೇ ರಾಜರಾಜಾಯ ಕುಬೇರಾಯಮಹಾತ್ಮನೇ ..

ಶಂಖಸ್ತುತಿಃ .
ತ್ವಂ ಪುರಾ ಸಾಗರೋತ್ಪನ್ನೋ ವಿಷ್ಣುನಾ ವಿಧೃತಃ ಕರೇ .

ನಿರ್ಮಿತಃ ಸರ್ವದೇವೈಶ್ಚ ಪಾಂಚಜನ್ಯ!ನಮೋಽಸ್ತುತೇ ..

ದತ್ತಾತ್ರೇಯಸ್ತುತಿಃ .
ಪೀತಾಂಬರಾಲಂಕೃತಪೃಷ್ಠಭಾಗಂ ಭಸ್ಮಾವಗುಂಠಾಽಖಿಲರುಕ್ಮದೇಹಂ .

ವಿದ್ಯುತ್ಸದಾಪಿಂಗಜಟಾಭಿರಾಮಂ ಶ್ರೀದತ್ತಯಾಗೀಶಮಹಂನತೋಽಸ್ಮಿ .. 1..
ಬ್ರಹ್ಮಾನಂದಂ ಪರಮಸುಖದಂ ಕೇಕ್ತ್ಯಂ ಜ್ಞಾನಮೂರ್ತಿಂ

ದ್ವಂದ್ವಾತೀತಂ ಗಗನಸದೃಶಂತತ್ತ್ವಮಸ್ಯಾದಿಲಕ್ಷ್ಯಂ .

ಏಕ ನಿತ್ಯಂ ವಿಮಲಮಚಲಂ ಸರ್ವಧೀಸಾಕ್ಷಿಭೂತಂ
ಭಾವಾತೀತಂ ತ್ರಿಗುಣರಹಿತಂ ಸದ್ಗುರುಂ ತಂ ನಮಾಮಿ .. 2..

ಭಗವತ್ಸ್ತುತಿಃ .

ತ್ವಮೇವ ಮಾತಾ ಚ ಪಿತಾ ತ್ವಮೇವ ತ್ವಮೇವ ಬಂಧುಶ್ಚ ಸಖಾ ತ್ವಮೇವ .

ತ್ವಮೇವ ವಿದ್ಯಾ ದ್ರವಿಣಂ ತ್ವಮೇವ ತ್ವಮೇವ ಸರ್ವಂ ಮಮ ದೇವದೇವ .. 1..

ಪಿತಾ ಮಾತಾ ಗುರುರ್ಭ್ರಾತಾ ಸಖಾ ಬಂಧುಸ್ತ್ವಮೇವ ಮೇ .

ವಿದ್ಯಾ ಸತ್ಕರ್ಮ ವಿತ್ತಂ ಚ ಪುರಸ್ಪೃಷ್ಠೇ ಚ ಪಾರ್ಶ್ವಯೋಃ .. 2..

ನವನಾಗಸ್ತುತಿಃ .
ಅನಂತಂ ವಾಸುಕಿಂ ಶೇಷಂಪದ್ಮನಾಭಂ ಚ ಕಂಬಲಂ .

ಶಂಖಪಾಲಂ ಧೃತರಾಷ್ಟ್ರಂ ತಕ್ಷಕಂ ಕಾಲಿಯಂ ತಥಾ .. 1..

ಏತಾನಿ ನವನಾಮಾನಿ ನಾಗಾನಾಂ ಚ ಮಹಾತ್ಮನಾಂ .

ಸಾಯಂಕಾಲೇ ಪಠೇನ್ನಿತ್ಯಂ ಪ್ರಾತಃಕಾಲೇ ವಿಶೇಷತಃ .
ತಸ್ಯ ವಿಷಭಯಂ ನಾಸ್ತಿ ಸರ್ವತ್ರ ವಿಜಯೀ ಭವೇತ್ .. 2..

ಮುಕುಂದಸ್ತುತಿಃ .
ಕರಾರವಿಂದೇನ ಪದಾರವಿಂದಂ ಮುಖಾರವಿಂದೇ ವಿನಿವೇಶಯಂತಂ .

ವಟಸ್ಯ ಪತ್ರಸ್ಯ ಪುಟೇ ಶಯಾನಂ ಬಾಲಂ ಮುಕುಂದಂ ಮನಸಾ ಸ್ಮರಾಮಿ ..

ಅನ್ನಪೂರ್ಣಾಸ್ತುತಿಃ .
ಅನ್ನಪೂರ್ಣೇ ಸದಾಪೂರ್ಣೇ ಶಂಕರಪ್ರಾಣವಲ್ಲಭೇ .

ಜ್ಞಾನವೈರಾಗ್ಯಸಿದ್ಧ್ಯರ್ಥಂ ಭಿಕ್ಷಾಂ ದೇಹಿ ಚ ಪಾರ್ವತಿ ..

ಶೀತಲಾಸ್ತುತಿಃ .
ಶೀತಲೇ ತ್ವಂ ಜಗನ್ಮಾತಾ ಶೀತಲೇ ತ್ವಂ ಜಗತ್ಪಿತಾ .

ಶೀತಲೇ ತ್ವಂ ಜಗದ್ಧಾತ್ರೀ ಶೀತಲಾಯೈ ನಮೋ ನಮಃ .. 1..
ವಂದೇಽಹಂ ಶೀತಲಾಂ ದೇವೀಂ ರಾಸಭಸ್ಥಾಂ ದಿಗಂಬರಾಂ .

ಮಾರ್ಜನೀಂಕಲಶೋಪೇತಾಂ ಶೂರ್ಪಾಲಂಕೃತಮಸ್ತಕಾಂ .. 2..

ವಂದೇಽಹಂ ಶೀತಲಾಂ ದೇವೀಂ ಸರ್ವರೋಗಭಯಾಪಹಾಂ .

ಯಾಮಾಸಾದ್ಯ ನಿವರ್ತೇತ ವಿಸ್ಫೋಟಕಭಯಂಮಹತ್ .. 3..

ಲೇಖನೀಸ್ತುತಿಃ .
ಕೃಷ್ಣಾನನೇ ದ್ವಿಜಹ್ವೇ ಚ ಚಿತ್ರಗುಪ್ತಕರಸ್ಥಿತೇ .

ಸದಕ್ಷರಾಣಾಂ ಪತ್ರೇ ಚ ಲೇಖ್ಯಂ ಕುರು ಸದಾ ಮಮ ..

ಕಾಲೀಸ್ತುತಿಃ .
ಕಾಲೀ ಕಾಲೀ ಮಹಾಕಾಲೀ ಕಾಲಿಕೇ ಪರಮೇಶ್ವರೀ .

ಸರ್ವಾನಂದಕರೇ ದೇವಿ ನಾರಾಯಣಿ!ನಮೋಽಸ್ತು ತೇ ..

ಮಹಾಕಾಲೀಸ್ತುತಿಃ .
ಯಾ ಕಾಲಿಕಾ ರೋಗಾಹರಾ ಸುವಂದ್ಯಾ ವೈಶ್ಯೈಃ ಸಮಸ್ತೈರ್ವ್ಯವಹಾರದಕ್ಷೈಃ .
ಜನೈರ್ಜನಾನಾಂ ಭಯಹಾರಿಣೀ ಚ ಸಾ ದೇವಮಾತಾ ಮಯಿ ಸೌಖ್ಯದಾತ್ರೀ ..

ಮಹಾಲಕ್ಷ್ಮೀಸ್ತುತಿಃ .

ವಂದೇ ಲಕ್ಷ್ಮೀಂ ಪರಶಿವಮಯೀಂ ಶುದ್ಧಜಾಂಬೂನದಾಭಾಂ
ತೇಜೋರೂಪಾಂ ಕನಕವಸನಾಂ ಸರ್ವಭೂಷೋಜ್ಜ್ವವಲಾಂಗೀಂ .

ಬೀಜಾಪೂರಂ ಕನಕಕಲಶಂ ಹೇಮಪದ್ಮಂ ದಧಾನಾ-
ಮಾದ್ಯಾಂ ಶಕ್ತಿಂ ಸಕಲಜನನೀಂ ವಿಷ್ಣುವಾಮಾಂಕಸಂಸ್ಥಾಂ .. 1..

ಸುರಾಃಽಸುರೇಂದ್ರಾದಿಕಿರೀಟಮೌಕ್ತಿಕೈರ್ಯುಕ್ತಂ ಸದಾ ಯತ್ತವ ಪಾದಪಂಕಜಂ .

ಪರಾವರಂ ಪಾತು ವರಂ ಸುಮಂಗಲಂ ನಮಾಮಿಭಕ್ತ್ಯಾ ತವ ಕಾಮಸಿದ್ಧಯೇ .. 2..

ಭವಾನಿ ತ್ವಂ ಮಹಾಲಕ್ಷ್ಮೀಃ ಸರ್ವಕಾಮಪ್ರದಾಯಿನಿ .

ಸುಪೂಜಿತಾ ಪ್ರಸನ್ನಾ ಸ್ಯಾನ್ಮಹಾಲಕ್ಷ್ಮ್ಯೈ ನಮೋಽಸ್ತು ತೇ .. 3..

ಮಹಾಸರಸ್ವತೀಸ್ತುತಿಃ .
ಶುಕ್ಲಾಂ ಬ್ರಹ್ಮವಿಚಾರಸಾರಪರಮಾಮಾದ್ಯಾಂ ಜಗದ್ವ್ಯಾಪಿನೀಂ
ವೀಣಾಪುಸ್ತಕಧಾರಿಣೀಮಭಯದಾಂ ಜಾಡ್ಯಾಂಧಕಾರಾಪಹಾಂ .

ಹಸ್ತೇ ಸ್ಫಾಟಿಕಮಾಲಿಕಾಂ ವಿದಧತೀಂ ಪದ್ಮಾಸನೇ ಸಂಸ್ಥಿತಾಂ
ವಂದೇ ತಾಂ ಪರಮೇಶ್ವರೀಂ ಭಗವತೀಂ ಬುದ್ಧಿಪ್ರದಾಂ ಶಾರದಾಂ .. 1..

ಯಾ ಕುಂದೇಂದುತುಷಾರಹಾರ ಧವಲಾಯಾ ಶುಭ್ರವಸ್ತ್ರಾವೃತಾ

ಯಾ ವೀಣಾವರದಂಡಮಂಡಿತಕರಾ ಯಾ ಶ್ವೇತಪದ್ಮಾಸನಾ .

ಯಾ ಬ್ರಹ್ಮಾಽಚ್ಯುತಶಂಕರಪ್ರಭೃತಿಭಿರ್ದೇವೈಃ ಸದಾ ವಂದಿತಾ
ಸಾ ಮಾಂ ಪಾತು ಸರಸ್ವತೀ ಭಗವತೀ ನಿಃಶೇಷಜಾಡ್ಯಾಪಹಾ .. 2..

ವೀಣಾಧರೇ ವಿಪುಲ ಮಂಗಲದಾನಶೀಲೇ
ಕೀರ್ತಿಪ್ರದೇಽಖಿಲಮನೋರಥದೇ ಮಹಾರ್ಹೇ
ವಿದ್ಯಾಪ್ರದಾಯಿನಿ ಸರಸ್ವತಿ ನೌಮಿ ನಿತ್ಯಂ .. 3..

ಶಾರದಾ ಶಾರದಾಂಭೋಜವದನಾ ವದನಾಂಬುಜೇ .

ಸರ್ವಯಾ ಸರ್ವದಾಽಸ್ಮಾಕಂ ಸನ್ನಿಧಿಂ ಸನ್ನಿಧಿಂ ಕ್ರಿಯಾತ್ .. 4..

ಜನ್ಮಭೂಮಿದರ್ಶನಫಲಂ .

ಕಪಿಲಾಗೋಸಹಸ್ರಂ ಚಯೋ ದದಾತಿ ದಿನೇದಿನೇ .

ತತ್ಫಲಂ ಸಮವಾಪ್ನೋತಿ ಜನ್ಮೂಭೂಮೇಃ ಪ್ರದರ್ಶನಾತ್ .. 1..

ಜನ್ಮಾಂತರಸಹಸ್ರೇಣಯತ್ಪಾಪಂ ಸಮುಪಾರ್ಜಿತಂ .

ತತ್ಸರ್ವಂ ನಾಶಮಾಪ್ನೋತಿ ಜನ್ಮಭೂಮೇಃ ಪ್ರದರ್ಶನಾತ್ .. 2..

ಪುತ್ರಾರ್ಥೀ ಲಭತೇ ಪುತ್ರಂ ಧನಾರ್ಥೀ ಲಭತೇ ಧನಂ .

ಮೋಕ್ಷಾರ್ಥೀಮೋಕ್ಷಮಾಪ್ನೋತಿ ಜನ್ಮಭೂಮೇಃ ಪ್ರದರ್ಶನಾತ್ .. 3..

ಭೈರವಸ್ತುತಿಃ .
ಕರಕಲಿತಕಪಾಲಃ ಕುಂಡಲೀ ದಂಡಪಾಣಿ-

ಸ್ತರುಣತಿಮಿರನೀಲವ್ಯಾಲಯಜ್ಞೋಪವೀತೀ .

ಕ್ರತುಸಮಯಸಪರ್ಯಾ ವಿಘ್ನವಿಚ್ಛೇದಹೇತು-
ರ್ಜಯತಿ ವಟುಕನಾಥಃ ಸಿದ್ಧಿದಃ ಸಾಧಕಾನಾಂ ..

ಪಾಂಡುರಂಗಸ್ತುತಿಃ .
ಸಮಚರಣಸರೋಜಂ ಸಾಂದ್ರನೀಲಾಂಬುದಾಭಂ
ಜಘನನಿಹಿತಪಾಣಿಂ ಮಂಡನಂ ಮಂಡನಾನಾಂ .

ತರುಣತುಲಸಿಮಾಲಾಕಂಧರಂ ಕಂಜನೇತ್ರಂ
ಸದಯಧವಲಹಾಸಂ ವಿಟ್ಠಲಂ ಚಿಂತಯಾಮಿ ..

ರಾಮಚಂದ್ರಸ್ತುತಿಃ .
ಧ್ಯಾಯೇದಾಜಾನುಬಾಹುಂ ಧೃತಶರಧನುಷಂ ಬದ್ಧಪದ್ಮಾಸನಸ್ಥಂ

ಪೀತಂ ವಾಸೋ ವಸಾನಂ ನವಕಮಲದಲಸ್ಪರ್ದ್ಧಿನೇತ್ರಂ ಪ್ರಸನ್ನಂ .

ವಾಮಾಂಕಾರೂಢಸೀತಾಮುಖಕಮಲಮಿಲಲ್ಲೋಚನಂ ನೀರದಾಭಂ
ನಾನಾಲಂಕಾರದೀಪ್ತಂ ದಧತಮುರುಜಟಾಮಂಡಲಂ ರಾಮಚಂದ್ರಂ .. 1..

ಕಲ್ಯಾಣಾನಾಂ ನಿಧಾನಂ ಕಲಿಮಲಮಥನಂ ಪಾವನಂ ಪಾವನಾನಾಂ
ಪಾಥೇಯಂಯನ್ಮುಮುಕ್ಷೋಃ ಸಪದಿ ಪರಮಪದಪ್ರಾಪ್ತಯೇ ಪ್ರಸ್ಥಿತಸ್ಯ .
ವಿಶ್ರಾಮಸ್ಥಾಮೇಕಂ ಕವಿವರವಚಸಾಂ ಜೀವನಂ ಸಜ್ಜನಾನಾಂ
ಬೀಜಂ ಧರ್ಮದ್ರುಮಸ್ಯ ಪ್ರಭವತು ಭವತಾಂ ಭೂತಯೇ ರಾಮನಾಮ .. 2..

ರಾಜ್ಯಂ ಯೇನ ಪಟಾಂತಲಗ್ನತೃಣವತ್ತ್ಯಕ್ತಂ ಗುರೋರಾಜ್ಞಯಾ
ಪಾಥೇಯಂ ಪರಿಗೃಹ್ಯ ಕಾರ್ಮುಕವರಂ ಘೋರ ವನಂ ಪ್ರಸ್ಥಿತಃ .
ಸ್ವಾಧೀನಃ ಶಶಿಮೌಲಿಚಾಪವಿಜಯೇ ಪ್ರಾಪ್ತೋ ನ ವೈ ವಿಕ್ರಿಯಾಂ
ಪಾಯಾದ್ ವಃ ಸ ವಿಭೀಷಣಾಗ್ರಜನಿಹಾ ರಾಮಾಭಿಧಾನೋ ಹರಿಃ .. 3..

ಕೃಷ್ಣಸ್ತುತಿಃ .
ಶ್ರಿಯಾಶ್ಲಿಷ್ಟೋ ವಿಷ್ಣುಃ ಸ್ಥಿರಚರಗುರುರ್ವೇದವಿಷಯೋ
ಧಿಯಾಂ ಸಾಕ್ಷೀ ಶುದ್ಧೋ ಹರಿರಸುರಹಂತಾಬ್ಜನಯನಃ .
ಗದೀ ಶಂಖೀ ಚಕ್ರೀ ವಿಮಲವನಮಾಲೀ ಸ್ಥಿರರುಚಿಃ
ಶರಣ್ಯೋ ಲೋಕೇಶೋ ಮಮ ಭವತು ಕೃಷ್ಣೋಽಕ್ಷಿ ವಿಷಯಃ ..

ವಿಷ್ಣುಸ್ತುತಿಃ .
ಯಂ ಶೈವಾಃಸಮುಪಾಸತೇ ಶಿವ ಇತಿ ಬ್ರಹ್ಮೇತಿ ವೇದಾಂತಿನೋ
ಬೌದ್ಧಾ ಬುದ್ಧ ಇತಿ ಪ್ರಮಾಣಪಟವಃ ಕರ್ತೇತಿ ನೈಯಾಯಿಕಾಃ .
ಅರ್ಹನ್ನಿತ್ಯಥ ಜೈನಶಾಸನರತಾಃ ಕರ್ಮೇತಿ ಮೀಮಾಂಸಕಾಃ
ಸೋಽಯಂ ವೋ ವಿದಧಾತು ವಾಂಛಿತಫಲಂ ತ್ರೈಲೋಕ್ಯನಾಥೋ ಹರಿಃ .. 1..
ಯಂ ಬ್ರಹ್ಮಾವರುಣೇಂದ್ರರುದ್ರಮರುತಃ ಸ್ತುನ್ವಂತಿ ದಿವ್ಯೈಃ ಸ್ತವೈ-
ರ್ವೇದೈಃ ಸಾಂಗಪದಕ್ರಮೋಪನಿಷದೈರ್ಗಾಯಂತಿಯಂ ಸಾಮಗಾಃ .
ಧ್ಯಾನಾವಸ್ಥಿತತದ್ಗತೇನ ಮನಸಾ ಪಶ್ಯಂತಿ ಯಂಯೋಗಿನೋ
ಯಸ್ಯಾಽನ್ತಂ ನ ವಿದುಃ ಸುರಾಽಸುರಗಣಾಃ ದೇವಾಯ ತಸ್ಮೈ ನಮಃ .. 2..
ಶಾಂತಾಕಾರಂ ಭುಜಗಶಯನಂ ಪದ್ಮನಾಭಂ ಸುರೇಶಂ
ವಿಶ್ವಾಧಾರಂ ಗಗನಸದೃಶಂ ಮೇಘವರ್ಣಂ ಶುಭಾಂಗಂ .

ಲಕ್ಷ್ಮೀಕಾಂತಂ ಕಮಲನಯನಂಯೋಗಿಭಿರ್ಧ್ಯಾನಗಮ್ಯಂ
ವಂದೇ ವಿಷ್ಣುಂ ಭವಭಯಹರಂ ಸರ್ವಲೋಕೈಕನಾಥಂ .. 3..

ನಮೋಽಸ್ತ್ವನಂತಾಯ ಸಹಸ್ರಮೂರ್ತಯೇ ಸಹಸ್ರಪಾದಾಕ್ಷಿಶಿರೋರುಬಾಹವೇ .

ಸಹಸ್ರನಾಮ್ನೇ ಪುರುಷಾಯ ಶಾಶ್ವತೇ ಸಹಸ್ರಕೋಟೀಯುಗಧಾರಿಣೇ ನಮಃ .. 4..
ಆಕಾಶಾತ್ ಪತಿತಂ ತೋಯಂಯಥಾ ಗಚ್ಛತಿ ಸಾಗರಂ .

ಸರ್ವದೇವನಮಸ್ಕಾರಃ ಕೇಶವಂ ಪ್ರತಿ ಗಚ್ಛತಿ .. 5..

ಇತಿ ವಿಷ್ಣುಸ್ತುತಿಃ ಸಮಾಪ್ತಾ .

ಶಿವಸ್ತುತಿಃ .
ಕರ್ಪೂರಗೌರಂ ಕರುಣಾವತಾರಂ ಸಂಸಾರಸಾರಂ ಭುಜಗೇಂದ್ರಹಾರಂ .

ಸದಾ ವಸಂತಂ ಹೃದಯಾರವಿಂದೇ ಭವಂ ಭವಾನೀಸಹಿತಂ ನಮಾಮಿ .. 1..

ಅಸಿತಗಿರಿಸಮಂ ಸ್ಯಾತ್ ಕಜ್ಜಲಂ ಸಿಂಧುಪಾತ್ರೇ
ಸುರತರುವರಶಾಖಾಲೇಖನೀಪತ್ರಮೂರ್ವೀ .

ಲಿಖತಿಯದಿ ಗೃಹೀತ್ವಾ ಶಾರದಾ ಸರ್ವಕಾಲಂ
ತದಪಿ ತವ ಗುಣಾನಾಮೀಶಪಾರಂ ನಯಾತಿ .. 2..

ವಂದೇ ದೇವಮುಮಾಪತಿಂ ಸುರುಗುರುಂ ವಂದೇ ಜಗತ್ಕಾರಣಂ
ವಂದೇ ಪನ್ನಗಭೂಷಣಂ ಮೃಗಧರಂ ವಂದೇ ಪಶೂನಾಂ ಪತಿಂ .

ವಂದೇ ಸೂರ್ಯಶಶಾಂಕವಹ್ನಿನಯನಂ ವಂದೇ ಮುಕುಂದಪ್ರಿಯಂ
ವಂದೇ ಭಕ್ತಜನಾಶ್ರಯಂ ಚ ವರದಂ ವಂದೇ ಶಿವಂ ಶಂಕರಂ .. 3..

ಸ್ಮಶಾನೇಷ್ವಾಕ್ರೀಡಾ ಸ್ಮರಹರ ಪಿಶಾಚಾಃ ಸಹಚರಾ-
ಶ್ಚಿತಾಭಸ್ಮಾಲೇಪಃ ಸ್ರಗಪಿ ನೃಕರೋಟೀಪರಿಕರಃ .
ಅಮಂಗಲ್ಯಂ ಶೀಲಂ ತವ ಭವತು ನಾಮೈವಮಖಿಲಂ
ತಥಾಽಪಿ ಸ್ಮರ್ತೃಣಾಂ ವರದ ಪರಮಂ ಮಂಗಲಮಸಿ .. 4..

ನಿರಾವಲಂಬಸ್ಯ ಮಮಾಽವಲಂಬಂ ವಿಪಾಟಿತಾಶೇಷವಿಪತ್ಕದಂಬಂ .

ಮದೀಯಪಾಪಾಚಲಪಾತಶಂಬಂ ಪ್ರವರ್ತತಾಂ ವಾಚಿ ಸದೈವ ಬಂ ಬಂ .. 5..

ಪಾಪೋಽಹಂ ಪಾಪಕರ್ಮಾಽಹಂ ಪಾಪಾತ್ಮಾ ಪಾಪಸಂಭವಃ .
ತ್ರಾಹಿ ಮಾಂ ಪಾರ್ವತೀನಾಥ!ಸರ್ವಪಾಪಹರೋ ಭವ .. 6..

ಇತಿ ಶಿವಸ್ತುತಿಃ ಸಮಾಪ್ತಾ .

ಬುದ್ಧಸ್ತುತಿಃ .
ಧ್ಯಾನವ್ಯಾಜಮುಪೇತ್ಯ ಚಿಂತಯಸಿ ಕಾಮುನ್ಮೀಲ್ಯ ಚಕ್ಷುಃ ಕ್ಷಣಂ
ಪಶ್ಯಾಽನಂಗಶರಾತುರಂ ಜನಮಿಮಂ ತ್ರಾತಾಽಪಿ ನೋ ರಕ್ಷಸಿ .

ಮಿಥ್ಯಾಕಾರುಣಿಕೋಽಸಿ ನಿರ್ಘೃಣತರಸ್ತ್ವತ್ತಃ ಕುತೋಽನ್ಯಃ ಪುಮಾನ್ .

ಶಶ್ವನ್ಮಾರವಧೂಭಿರಿತ್ಯಭಿಹಿತೋ ಬುದ್ಧೋ ಜಿನಃ ಪಾತು ವಃ ..

ಜಿನಸ್ತುತಿಃ .
ಆಬಾಹೂದ್ಗತಮಂಡಲಾಗ್ರರುಚಯಃ ಸನ್ನದ್ಧವಕ್ಷಃಸ್ಥಲಾಃ
ಸೋಷ್ಮಾಣೋ ವ್ರಣಿನೋ ವಿಪಕ್ಷಹೃದಯಪ್ರೋನ್ಮಾಥಿನಃ ಕರ್ಕಶಾಃ .
ಉತ್ಸೃಷ್ಟಾಂಬರದೃಷ್ಟಿವಿಭ್ರಮಭರಾಯಸ್ಯ ಸ್ಮರಾಗ್ರೇಸರಾ
ಯೋಧಾ ವಾರವಧೂಸ್ತನಾಶ್ಚ ನ ದಧುಃ ಕ್ಷೋಭಂ ಸ ವೋಽವ್ಯಾಜ್ಜಿನಃ ..

ಜಿನೇಂದ್ರಸ್ತುತಿಃ .
ಸಂಪೂಜಕಾನಾಂ ಪ್ರತಿಪಾಲಕಾನಾಂ ಯತೀಂದ್ರಸಾಮಾನ್ಯತಪೋಧನಾನಾಂ .

ದೇಶಸ್ಯ ರಾಷ್ಟ್ರಸ್ಯ ಪುರಸ್ಯ ರಾಜ್ಞಃ ಕರೋತು ಶಾಂತಿಂ ಭಗವಾನ್ ಜಿನೇಂದ್ರಃ ..

ಮಹಾವೀರಸ್ತುತಿಃ .
ಯದೀಯೇ ಚೈತನ್ಯೇ ಮುಕುರ ಇವ ಭಾವಾಶ್ಚಿದಚಿತಃ
ಸಮಂ ಭ್ರಾಂತಿಂ ಧ್ರೌವ್ಯವ್ಯಯಜನಿಲಸಂತೋಽನ್ತರಹಿತಾಃ .
ಜಗತ್ಸಾಕ್ಷೀ ಮಾರ್ಗಪ್ರಕಟನಪರೋ ಭಾನುರಿವಯೋ
ಮಹಾವೀರಃ ಸ್ವಾಮೀ ನಯನಪಥಗಾಮೀ ಭವತು ಮೇ ..

ಸತ್ಯರೂಪಸ್ತುತಿಃ .
ಸತ್ಯರೂಪಂ ಸತ್ಯಸಂಧಂ ಸತ್ಯನಾರಾಯರ್ಣ ಹರಿಣೇ
ಯತ್ಸತ್ಯತ್ವೇನ ಜಗತಸ್ತಂ ಸತ್ಯಂ ತ್ವಾಂ ನಮಾಮ್ಯಹಂ .. 1..

ತ್ರೈಲೋಕ್ಯಚೈತನ್ಯಮಯಾದಿದೇವ! ಶ್ರೀನಾಥ!ವಿಷ್ಣೋ!ಭವದಾಜ್ಞಯಾ ವೈ
ಪ್ರಾತಃ ಸಮುತ್ಥಾಯ ತವ ಪ್ರಿಯಾರ್ಥಂ ಸಂಸಾರಯಾತ್ರಾಮನುವರ್ತಯಿಷ್ಯೇ .. 2..

ದುಃಸ್ವಪ್ನನಾಶನಸೂರ್ಯಸ್ತುತಿಃ .
ಆದಿತ್ಯಃ ಪ್ರಥಮಂ ನಾಮ ದ್ವಿತೀಯಂ ತು ದಿವಾಕರಃ .
ತೃತೀಯಂ ಭಾಸ್ಕರಃ ಪ್ರೋಕ್ತಂ ಚತುರ್ಥಂ ಚ ಪ್ರಭಾಕರಃ .. 1..
ಪಂಚಮಂ ಚ ಸಹಸ್ರಾಂಶುಃ ಷಷ್ಠಂ ಚೈವ ತ್ರಿಲೋಚನಃ .
ಸಪ್ತಮಂ ಹರಿದಶ್ವಶ್ಚ ಅಷ್ಟಮಂ ಚ ವಿಭಾವಸುಃ .. 2..
ನವಮಂ ದಿನಕೃತ್ ಪ್ರೋಕ್ತಂ ದಶಮಂ ದ್ವಾದಶಾತ್ಮಕಃ .
ಏಕಾದಶಂ ತ್ರಯೀಮೂರ್ತಿರ್ದ್ವಾದಶಂ ಸೂರ್ಯ ಏವ ಚ .. 3..

ದ್ವಾದಶೈತಾನಿ ನಾಮಾನಿ ಪ್ರಾತಃಕಾಲೇ ಪಠೇನ್ನರಃ .
ದುಃಸ್ವಪ್ನನಾಶನಂ ಸದ್ಯಃ ಸರ್ವಸಿದ್ಧಿಃ ಪ್ರಜಾಯತೇ .. 4..

ದುಃಸ್ವಪ್ನನಾಶನದೇವಸ್ಮರಣಂ .

ಅವಿಮುಕ್ತಚರಣಯುಗಲಂ ದಕ್ಷಿಣಮೂರ್ತೇಶ್ಚ ಕುಕ್ಕುಟಚತುಷ್ಕಂ .

ಸ್ಮರಣಂ ವಾರಾಣಸ್ಯಾಂ ನಿಹಂತಿ ಸ್ವಪ್ನಮಶಕುನಂ ಚ ..

ಸಪ್ತಚಿರಂಜೀವಿಸ್ತುತಿಃ .
ಅಶ್ವತ್ಥಾಮಾ ಬಲಿರ್ವ್ಯಾಸೋ ಹನೂಮಾಂಶ್ಚ ವಿಭೀಷಣಃ .
ಕೃಪಃ ಪರಶುರಾಮಶ್ಚ ಸಪ್ತೈತೇ ಚಿರಜೀವಿನಃ .. 1..
ಸಪ್ತೈತಾನ್ ಸಂಸ್ಮರೇನ್ನಿತ್ಯಂ ಮಾರ್ಕಂಡೇಯಮಥಾಷ್ಟಮಂ .

ಜೀವೇದ್ ವರ್ಷಶತಂ ಸೋಽಪಿ ಸರ್ವವ್ಯಾಧಿವಿವರ್ಜಿತಃ .. 2..

ಪುಣ್ಯಜನಸ್ತುತಿಃ .
ಪುಣ್ಯಶ್ಲೋಕೋ ನಲೋ ರಾಜಾ ಪುಣ್ಯಶ್ಲೋಕೋ ಯುಧಿಷ್ಠಿರಃ .
ಪುಣ್ಯಶ್ಲೋಕಾ ಚ ವೈದೇಹೀ ಪುಣ್ಯಶ್ಲೋಕೋ ಜನಾರ್ದನಃ ..

ಹಕಾರಾದಿಪಂಚದೇವಸ್ತುತಿಃ .
ಹರಂ ಹರಿಂ ಹರಿಶ್ಚಂದ್ರಂ ಹನುಮಂತಂ ಹಲಾಯುಧಂ .

ಪಂಚಕಂ ಹಂ ಸ್ಮರೇನ್ನಿತ್ಯಂ ಘೋರಸಂಕಟನಾಶನಂ ..

ಪಂಚದೇವೀಸ್ತುತಿಃ .
ಉಮಾಉಷಾ ಚ ವೈದೇಹೀ ರಮಾ ಗಂಗೇತಿ ಪಂಚಕಂ .

ಪ್ರಾತರೇವ ಸ್ಮರೇನ್ನಿತ್ಯಂ ಸೌಭಾಗ್ಯಂ ವರ್ದ್ಧತೇ ಸದಾ ..

ಪಂಚಕನ್ಯಾಸ್ತುತಿಃ .
ಅಹಲ್ಯಾ ದ್ರೌಪದೀ ತಾರಾ ಕುಂತೀ ಮಂದೋದರೀ ತಥಾ .

ಪಂಚಕನ್ಯಾಃ ಸ್ಮರೇನ್ನಿತ್ಯಂ ಮಹಾಪಾತಕನಾಶನಂ ..

ಸಪ್ತರ್ಷಿಸ್ಮರಣಂ .

ಕಶ್ಯಪೋಽತ್ರಿರ್ಭರದ್ವಾಜೋ ವಿಶ್ವಾಮಿತ್ರೋಽಥ ಗೋತಮಃ .
ಜಮದಗ್ನಿರ್ವಸಿಷ್ಠಶ್ಚ ಸಪ್ತೈತೇ ಋಷಯಃ ಸ್ಮೃತಾಃ .. 1..
ತೇಷಾಂ ವಂಶಾನುವಂಶಾನಾಂ ವೇದಮಂತ್ರಸ್ಯ ದ್ರಷ್ಟೃಣಾಂ .

ಸಂಸ್ಮರಾಮಿ ಸದಾ ಚೈವ ಭಕ್ತ್ಯಾ ಧರ್ಮಮಾರ್ಗಪ್ರದರ್ಶಕಾನ್ .

ಸಪ್ತಪುರೀಸ್ತುತಿಃ .
ಅಯೋಧ್ಯಾ ಮಥುರಾ ಮಾಯಾ ಕಾಶೀ ಕಾಂಚೀ ಹ್ಯವಂತಿಕಾ .

ಪುರೀ ದ್ವಾರಾವತೀ ಚೈವ ಸಪ್ತೈತಾಮೋಕ್ಷದಾಯಿಕಾಃ ..

ರಾಜರ್ಷಿಸ್ತುತಿಃ .
ಕರ್ಕೋಟಕಸ್ಯ ನಾಗಸ್ಯ ದಮಯಂತ್ಯಾ ನಲಸ್ಯ ಚ .

ಋತುಪರ್ಣಸ್ಯ ರಾಜರ್ಷೇಃ ಕೀರ್ತನಂ ಕಲಿನಾಶನಂ ..

ಅನಿರುದ್ಧಾದಿದೇವಸ್ತುತಿಃ .
ಅನಿರುದ್ಧಂ ರಾಜಂ ಗ್ರಾಹಂ ವಾಸುದೇವಂ ಮಹಾದ್ಯುತಿಂ .

ಸಂಕರ್ಷಣಂ ಮಹಾತ್ಮಾನಂ ಪ್ರದ್ಯುಮ್ನಂ ಚ ತಥೈವ ಚ .. 1..

ಮತ್ಸ್ಯಂ ಕೂರ್ಮಂ ಚ ವಾರಾಹಂ ವಾಮನಂ ತಾರ್ಕ್ಷ್ಯಮೇವ ಚ .

ನಾರಸಿಂಹಂ ಚ ನಾಗೇಂದ್ರಂ ಸೃಷ್ಟಿಸಂಹಾರಕಾರಕಂ .. 2..

ವಿಶ್ವರೂಪಂ ಹೃಷೀಕೇಶಂ ಗೋವಿಂದಂ ಮಧುಸೂದನಂ .

ತ್ರಿದಶೈರ್ವಂದಿತಂ ದೇವಂ ದೃಢಭಕ್ತಿಮನೂಪಮಂ .. 3..

ಏತಾನಿ ಪ್ರಾತರುತ್ಥಾಯ ಸಂಸ್ಮರಿಷ್ಯಂತಿ ಯೇ ನರಾಃ .
ಸರ್ವಪಾಪೈಃ ಪ್ರಮುಚ್ಯಂತೇ ಸ್ವರ್ಗಲೋಕಮವಾಪ್ನುಯುಃ .. 4..

ಪ್ರಾತರ್ವಂದನೀಯಸ್ತುತಿಃ .
ಪ್ರಾತಃಕಾಲೇ ಪಿತಾ ಮಾತಾ ಜ್ಯೇಷ್ಠಭ್ರಾತಾ ತಥೈವ ಚ .

ಆಚಾರ್ಯಾಃ ಸ್ಥವಿರಾಶ್ಚೈವ ವಂದನೀಯಾ ದಿನೇ ದಿನೇ ..

ಪ್ರಾತರ್ದರ್ಶನಂ .

ಕಪಿಲಾಂ ದರ್ಪಣಂ ಧೇನುಂ ಭಾಗ್ಯವಂತಂ ಚ ಭೂಪತಿಂ .

ಆಚಾರ್ಯಂ ಅನ್ನದಾತಾರಂ ಪ್ರಾತಃ ಪಶ್ಯೇದ್ ಬುಧೋ ಜನಃ .. 1..
ಶ್ರೋತ್ರಿಯಂ ಸುಭಗಾಂ ಗಾಂ ಚ ಅಗ್ನಿಮಗ್ನಿಚಿತಿಂ ತಥಾ .

ಪ್ರಾತರುತ್ಥಾಯಯಃ ಪಶ್ಯೇದಾಪದ್ಭ್ಯಃ ಸ ವಿಮುಚ್ಯತೇ .. 2..

ಪೃಥ್ವೀಸ್ತುತಿಃ .
ಸ್ವರ್ಗೈಕೋಭಿರದೋನಿವಾಸಿಪುರುಷಾರಬ್ಧಾತಿಶುದ್ಧಾಧ್ವರ-

ಸ್ವಾಹಾಕಾರವಷಟ್ಕ್ರಿಯೋತ್ಥಮಮೃತಂ ಸ್ವಾದೀಯ ಆದೀಯತೇ .

ಆಮ್ನಾಯಪ್ರವಣೈರಲಂಕೃತಜುಷೇಽಮುಷ್ಮೈ ಮನುಷ್ಯೈಃ ಶುಭೈ-
ರ್ದಿವ್ಯಕ್ಷೇತ್ರಸರಿತ್ಪವಿತ್ರವಪುಷೇ ದೇವ್ಯೈ ಪೃಥಿವ್ಯೈ ನಮಃ .. 1..
ಸಮುದವಸನೇ ದೇವಿ!ಪರ್ವತಸ್ತನಮಂಡಲೇ .

ವಿಷ್ಣುಪತ್ನಿ ನಮಸ್ತುಭ್ಯಂ ಪಾದಸ್ಪರ್ಶಂ ಕ್ಷಮಸ್ವ ಮೇ .. 2..

ದಂತಧಾವನಸ್ತುತಿಃ .
ಆಯುರ್ಬಲಯಶೋ ವರ್ಚಃ ಪ್ರಜಾಃ ಪಶುವಸೂನಿ ಚ .

ಬ್ರಹ್ಮ ಪ್ರಜ್ಞಾಂ ಚ ಮೇಧಾಂ ಚ ತ್ವನ್ನೋ ದೇಹಿ ವನಸ್ಪತೇ! ..

ಕುಂಭಸ್ತುತಿಃ .
ದೇವದಾನವಸಂವಾದೇ ಮಥ್ಯಮಾನೇ ಮಹೋದಧೌ .

ಉತ್ಪನ್ನೋಽಸಿ ಯದಾ ಕುಂಭ!ವಿಧೃತೋ ವಿಷ್ಣುನಾ ಸ್ವಯಂ .. 1..

ತ್ವತ್ತೋಯೇ ಸರ್ವತೀರ್ಥಾನಿ ದೇವಾಃ ಸರ್ವೇ ತ್ವಯಿ ಸ್ಥಿತಾಃ .
ತ್ವಯಿ ತಿಷ್ಠಂತಿ ಭೂತಾನಿ ತ್ವಯಿ ಪ್ರಾಣಾಃ ಪ್ರತಿಷ್ಠಿತಾಃ .. 2..
ಶಿವಃ ಸ್ವಯಂ ತ್ವಮೇವಾಽಸಿ ವಿಷ್ಣುಸ್ತ್ವಂ ಚ ಪ್ರಜಾಪತಿಃ .
ಆದಿತ್ಯಾ ವಸವೋ ರುದ್ರಾ ವಿಶ್ವೇದೇವಾಃ ಸಪೈತೃಕಾಃ ..
ತ್ವಯಿ ತಿಷ್ಠಂತಿ ಸರ್ವೇಽಪಿಯತಃ ಕಾಮಫಲಪ್ರದಾಃ .. 3..

ಷೋಡಶಮಾತೃಕಾಸ್ತುತಿಃ .
ಗೌರೀ ಪದ್ಮಾ ಶಚೀ ಮೇಧಾ ಸಾವಿತ್ರೀ ವಿಜಯಾ ಜಯಾ .

ದೇವಸೇನಾ ಸ್ವಧಾ ಸ್ವಾಹಾ ಮಾತರೋ ಲೋಕಮಾತರಃ .. 1..
ಜಯಂತೀ ಮಂಗಲಾ ಕಾಲೀ ಭದ್ರಕಾಲೀ ಕಪಾಲಿನೀ .

ದುರ್ಗಾ ಕ್ಷಮಾ ಶಿವಾ ಧಾತ್ರೀ ಸ್ವಾಹಾ ಸ್ವಧಾ ನಮೋಽಸ್ತು ತೇ .. 2..

ನವದುರ್ಗಾನಾಮಸ್ತೋತ್ರಂ .

ಪ್ರಥಮಂ ಶೈಲಪುತ್ರೀ ಚ ದ್ವಿತೀಯಂ ಬ್ರಹ್ಮಚಾರಿಣೀ .

ತೃತೀಯಂ ಚಂದ್ರಘಂಟೇತಿ ಕೂಷ್ಮಾಂಡೇತಿ ಚತುರ್ಥಕಂ .. 1..

ಪಂಚಮಂ ಸ್ಕಂದಮಾತೇತಿ ಷಷ್ಠಂ ಕಾತ್ಯಾಯನೀತಿ ಚ .

ಸಪ್ತಮಂ ಕಾಲರಾತ್ರಿಶ್ಚಮಹಾಗೌರೀತಿ ಚಾಷ್ಟಮಂ .. 2..

ನವಮಂ ಸಿದ್ಧಿದಾತ್ರೀ ಚ ನವ ದುರ್ಗಾಃ ಪ್ರಕೀರ್ತಿತಾಃ .
The shloka for each Durga form is given below.

Also see navadurgAstotra in Devi section with different verses.

ಶೈಲಪುತ್ರೀಸ್ತುತಿಃ .
ಜಗತ್ಪೂಜ್ಯೇ ಜಗದ್ವಂದ್ಯೇ ಸರ್ವಶಕ್ತಿಸ್ವರೂಪಿಣಿ .

ಸರ್ವಾತ್ಮಿಕೇಶಿ! ಕೌಮಾರಿ!ಜಗನ್ಮಾತರ್ನಮೋಽಸ್ತು ತೇ ..

ಬ್ರಹ್ಮಚಾರಿಣೀಸ್ತುತಿಃ .
ತ್ರಿಪುರಾಂ ತ್ರಿಗುಣಾಧಾರಾಂ ಮಾರ್ಗಜ್ಞಾನಸ್ವರೂಪಿಣೀಂ .

ತ್ರೈಲೋಕ್ಯವಂದಿತಾಂ ದೇವೀಂ ತ್ರಿಮೂರ್ತಿಂ ಪ್ರಣಮಾಮ್ಯಹಂ ..

ಚಂದ್ರಘಂಟಾಸ್ತುತಿಃ .
ಕಾಲಿಕಾಂ ತು ಕಲಾತೀತಾಂ ಕಲ್ಯಾಣಹೃದಯಾಂ ಶಿವಾಂ .

ಕಲ್ಯಾಣಜನನೀಂ ನಿತ್ಯಂ ಕಲ್ಯಾಣೀಂ ಪ್ರಣಮಾಮ್ಯಹಂ ..

ಕೂಷ್ಮಾಂಡಾಸ್ತುತಿಃ .
ಅಣಿಮಾದಿಗುಣೌದಾರಾಂ ಮಕರಾಕಾರಚಕ್ಷುಷಂ .

ಅನಂತಶಕ್ತಿಭೇದಾಂ ತಾಂ ಕಾಮಾಕ್ಷೀಂ ಪ್ರಣಮಾಮ್ಯಹಂ ..

ಸ್ಕಂದಮಾತಾಸ್ತುತಿಃ .
ಚಂಡವೀರಾಂ ಚಂಡಮಾಯಾಂ ಚಂಡಮುಂಡಪ್ರಭಂಜನೀಂ .

ತಾಂ ನಮಾಮಿ ಚ ದೇವೇಶೀಂ ಚಂಡಿಕಾಂ ಚಂಡವಿಕ್ರಮಾಂ ..

ಕಾತ್ಯಾಯನೀಸ್ತುತಿಃ .
ಸುಖಾನಂದಕರೀಂ ಶಾಂತಾಂ ಸರ್ವದೇವೈರ್ನಮಸ್ಕೃತಾಂ .

ಸರ್ವಭೂತಾತ್ಮಿಕಾಂ ದೇವೀಂ ಶಾಂಭವೀಂ ಪ್ರಣಮಾಮ್ಯಹಂ ..

ಕಾಲರಾತ್ರಿಸ್ತುತಿಃ .
ಚಂಡವೀರಾಂ ಚಂಡಮಾಯಾಂ ರಕ್ತಬೀಜಪ್ರಭಂಜನೀಂ .

ತಾಂ ನಮಾಮಿ ಚ ದೇವೇಶೀಂ ಗಾಯತ್ರೀಂ ಗುಣಶಾಲಿನೀಂ ..

ಮಹಾಗೌರೀಸ್ತುತಿಃ .
ಸುಂದರೀಂ ಸ್ವರ್ಣಸರ್ವಾಂಗೀಂ ಸುಖಸೌಭಾಗ್ಯದಾಯಿನೀಂ .

ಸಂತೋಷಜನನೀಂ ದೇವೀಂ ಸುಭದ್ರಾಂ ಪ್ರಣಮಾಮ್ಯಹಂ ..

ಸಿದ್ಧಿದಾಸ್ತುತಿಃ .
ದುರ್ಗಮೇ ದುಸ್ತರೇ ಕಾರ್ಯೇ ಭಯದುರ್ಗವಿನಾಶಿನಿ .

ಪ್ರಣಮಾಮಿ ಸದಾ ಭಕ್ತ್ಯಾ ದುರ್ಗಾಂ ದುರ್ಗತಿನಾಶಿನೀಂ ..

ಸಿದ್ಧಿಲಕ್ಷ್ಮೀಸ್ತುತಿಃ .

ಆಕಾರಬ್ರಹ್ಮರೂಪೇಣ ಓಂಕಾರಂ ವಿಷ್ಣುಮವ್ಯಯಂ .

ಸಿದ್ಧಿಲಕ್ಷ್ಮಿ!ಪರಾಲಕ್ಷ್ಮಿ!ಲಕ್ಷ್ಯಲಕ್ಷ್ಮಿ!ನಮೋಽಸ್ತು ತೇ .. 1..

ಯಾ ಶ್ರೀಃಪದ್ಮವನೇ ಕದಂಬಶಿಖರೇ ರಾಜಗೃಹೇ ಕುಂಜರೇ
ಶ್ವೇತೇ ಚಾಽಶ್ವಯುತೇ ವೃಷೇ ಚಯುಗಲೇ ಯಜ್ಞೇ ಚಯೂಪಸ್ಥಿತೇ .

ಶಂಖೇ ದೇವಕುಲೇ ನರೇಂದ್ರಭವನೇ ಗಂಗಾತಟೇ ಗೋಕುಲೇ
ಯಾ ಶ್ರೀಸ್ತಿಷ್ಠತಿ ಸರ್ವದಾ ಮಮ ಗೃಹೇ ಭೂಯಾತ್ ಸದಾ ನಿಶ್ಚಲಾ .. 2..

ಯಾ ಸಾ ಪದ್ಮಾಸನಸ್ಥಾ ವಿಪುಲಕಟಿತಟೀ ಪದ್ಮಪತ್ರಾಯತಾಕ್ಷೀ
ಗಂಭೀರಾವರ್ತನಾಭಿಃ ಸ್ತನಭರನಮಿತಾ ಶುದ್ಧವಕ್ತ್ರೋತ್ತರೀಯಾ .

ಲಕ್ಷ್ಮೀರ್ದಿವ್ಯೈರ್ಗಜೇಂದ್ರೈರ್ಮಣಿಗಣಖಚಿತೈಃ ಸ್ನಾಪಿತಾ ಹೇಮಕುಂಭೈ-
ರ್ನಿತ್ಯಂ ಸಾ ಪದ್ಮಹಸ್ತಾ ಮಮ ವಸತು ಗಹೇ ಸರ್ವಮಾಂಗಲ್ಯಯುಕ್ತಾ .. 3..

ಶನಿಸ್ತುತಿಃ .
ಕೋಣಸ್ಥಃ ಪಿಂಗಲೋ ಬಭ್ರುಃ ಕೃಷ್ಣೋ ರೌಂದ್ರಾಂತಕೋ ಯಮಃ .

ಸೌರಿಃ ಶನೈಶ್ಚರೋ ಮಂದಃ ಪಿಪ್ಪಲಾಶ್ರಯಸಂಸ್ಥಿತಃ .. 1..
ಏತಾನಿ ಶನಿನಾಮಾನಿ ಜಪೇದಶ್ವತ್ಥಸನ್ನಿಧೌ .

ಶನೈಶ್ಚರಕೃತಾ ಪೀಡಾ ನ ಕದಾಽಪಿ ಭವಿಷ್ಯತಿ .. 2..

ಶನಿಪತ್ನೀನಾಮಸ್ತುತಿಃ .
ಧ್ವಜಿನೀ ಧಾಮನೀ ಚೈವ ಕಂಕಾಲೀ ಕಲಹಪ್ರಿಯಾ .

ಕಂಟಕೀ ಕಲಹೀ ಚಾಽಥ ತುರಂಗೀ ಮಹಿಷೀ ಅಜಾ .. 1..

ಶನೇರ್ನಾಮಾನಿ ಪತ್ನೀನಾಮೇತಾನಿ ಸಂಜಪನ್ ಪುಮಾನ್ .

ದುಃಖಾನಿ ನಾಶಯೇನ್ನಿತ್ಯಂ ಸೌಭಾಗ್ಯಮೇಧತೇ ಸುಖಂ .. 2..

ಗ್ರಹಸ್ತುತಿಃ .
ಬ್ರಹ್ಮಾ ಮುರಾರಿಸ್ತ್ರಿಪುರಾಂತಕಾರೀ ಭಾನುಃ ಶಶೀ ಭೂಮಿಸುತೋ ಬುಧಶ್ಚ .
ಗುರುಶ್ಚ ಶುಕ್ರಃ ಶನಿರಾಹುಕೇತವಃ ಕುರ್ವಂತು ಸರ್ವೇ ಮಮ ಸುಪ್ರಭಾತಂ ..

The one verse praise for navagrahas is given below under

navagrahAH portion for each.

ಗಂಗಾಸ್ತುತಿಃ .
ಶೈಲೇಂದ್ರಾದವತಾರಿಣೀ ನಿಜಜಲೇ ಮಜ್ಜಜ್ಜನಾತ್ತಾರಿಣೀ
ಪಾರಾವಾರವಿಹಾರಿಣೀ ಭವಭಯಶ್ರೇಣೀಸಮುತ್ಸಾರಿಣೀ .

ಶೇಷಾಹೇರನುಕಾರಿಣೀ ಹರಶಿರೋವಲ್ಲೋದಲಾಕಾರಿಣೀ
ಕಾಶೀಪ್ರಾಂತವಿಹಾರಿಣೀ ವಿಜಯತೇ ಗಂಗಾಮನೋಹಾರಿಣೀ ..

ಯಮುನಾಸ್ತುತಿಃ .
ಅಯಿಮಧುರೇ ಮಧುಮೋದವಿಲಾಸಿನಿ ಶೈಲವಿಹಾರಿಣಿ ವೇಗಭರೇ
ಪರಿಜತ್ಪಾಲಿನಿ ದುಷ್ಟನಿಷೂದಿನಿ ವಾಂಛಿತಕಾಮವಿಲಾಸಧರೇ .

ವ್ರಜಪುರವಾಸಿಜನಾರ್ದಿತಪಾತಕಹಾರಿಣಿ ವಿಶ್ವಜನೋದ್ಧರಿಕೇ
ಜಯಯಮುನೇ ಜಯ ಭೀತಿನಿವಾರಿಣಿಸಂಕಟನಾಶಿನಿ ಪಾವಯಮಾಂ ..

ಮಾಲಾಸ್ತುತಿಃ .
ಮಹಾಮಾಯೇ ಮಹಾಮಾಲೇ ಸರ್ವಶಕ್ತಿಸ್ವರೂಪಿಣಿ! .

ಚತುರ್ವರ್ಗಸ್ತ್ವಯಿ ನ್ಯಸ್ತಸ್ತಸ್ಮಾನ್ಮೇ ಸಿದ್ಧಿದಾ ಭವ .. 1..

ಅವಿಘ್ನಂ ಕುರು ಮಾಲೇ ! ತ್ವಂ ಗೃಹ್ಣಾಮಿ ದಕ್ಷಿಣೇ ಕರೇ .

ಜಪಕಾಲೇ ಚ ಸಿದ್ಧ್ಯರ್ಥಂ ಪ್ರಸೀದ ಮಮ ಸಿದ್ಧಯೇ .. 2..

ಇಂದ್ರಸ್ತುತಿಃ .
ಐರಾವತಸಮಾರೂಢೋ ವಜ್ರಹಸ್ತೋ ಮಹಾಬಲಃ .
ಶತಯಜ್ಞಾಭಿಧೋ ದೇವಸ್ತಸ್ಮಾದಿಂದ್ರಾಯ ತೇ ನಮಃ ..

ಶಶಾಂಕಸ್ತುತಿಃ .
ಜ್ಯೋತ್ಸ್ನಾನಾಂ ಪತಯೇ ತುಭ್ಯಂ ಜ್ಯೋತಿಷಾಂ ಪತಯೇ ನಮಃ .
ನಮಸ್ತೇ ರೋಹಿಣೀಕಾಂತ!ಸುಧಾವಾಸ!ನಮೋಽಸ್ತು ತೇ .. 1..

ನಮೋಮಂಡಲದೀಪಾಯ ಶಿರೋರತ್ನಾಯ ಧೂರ್ಜಟೇಃ .
ಕಲಾಭಿರ್ವರ್ದ್ಧಮಾನಾಯ ನಭಶ್ಚಂದ್ರಾಯ ಚಾರವೇ .. 2..

ನವಗ್ರಹಾಃ

ರವಿಸ್ತುತಿಃ .
ಗ್ರಹಾಣಾಮಾದಿರಾದಿತ್ಯೋ ಲೋಕರಕ್ಷಣಕಾರಕಃ .
ವಿಷಮಸ್ಥಾನಸಂಭೂತಾಂ ಪೀಡಾಂ ದಹತು ಮೇ ರವಿಃ ..

ಚಂದ್ರಸ್ತುತಿಃ .
ರೋಹಿಣೀಶಃ ಸುಧಾಮೂರ್ತಿಃ ಸುಧಾಗಾತ್ರೋ ಸುಧಾಶನಃ .
ವಿಷಮಸ್ಥಾನಸಂಭೂತಾಂ ಪೀಡಾಂ ದಹತು ಮೇ ವಿಧುಃ ..

ಕುಜಸ್ತುತಿಃ .
ಭೂಮಿಪುತ್ರೋ ಮಹಾತೇಜಾ ಜಗತೋಭಯಕೃತ್ಸದಾ .

ವೃಷ್ಟಿಕೃದ್ವೃಷ್ಟಿಹರ್ತಾ ಚ ಪೀಡಾಂ ದಹತು ಮೇ ಕುಜಃ ..

ಬುಧಸ್ತುತಿಃ .
ಉತ್ಪಾತರೂಪೀ ಜಗತಾಂ ಚಂದ್ರಪುತ್ರೋ ಮಹಾದ್ಯುತಿಃ
ಸೂರ್ಯಪ್ರಿಯಕರೋ ವಿದ್ವಾನ್ ಪೀಡಾಂ ದಹತು ಮೇ ಬುಧಃ ..

ಗುರುಸ್ತುತಿಃ .
ದೇವಮಂತ್ರೀ ವಿಶಾಲಾಕ್ಷೋ ಸದಾ ಲೋಕಹಿತೇ ರತಃ .
ಅನೇಕಶಿಷ್ಯಸಂಪೂರ್ಣಃ ಪೀಡಾಂ ದಹತು ಮೇ ಗುರುಃ ..

ಭೃಗುಸ್ತುತಿಃ .
ದೈತ್ಯಮಂತ್ರೀ ಗುರುಸ್ತೇಷಾಂ ಪ್ರಣವಶ್ಚ ಮಹಾದ್ಯುತಿಃ .
ಪ್ರಭುಸ್ತಾರಾಗ್ರಹಾಣಾಂ ಚ ಪೀಡಾಂ ದಹತು ಮೇ ಭೃಗುಃ ..

ಶನಿಸ್ತುತಿಃ .
ಸೂರ್ಯಪುತ್ರೋ ದೀರ್ಘದೇಹೋ ವಿಶಾಲಾಕ್ಷಃ ಶಿವಪ್ರಿಯಃ .
ಮಂದಚಾರಃ ಪ್ರಸನ್ನಾತ್ಮಾ ಪೀಡಾಂ ದಹತು ಮೇ ಶನಿಃ ..

ರಾಹುಸ್ತುತಿಃ .
ಮಹಾಶೀರ್ಷೀ ಮಹಾವಕ್ತ್ರೋ ಮಹಾದಂಷ್ಟ್ರೋ ಮಹಾಯಶಾಃ .
ಅತನುಶ್ಚೋರ್ಧ್ವಕೇಶಶ್ಚ ಪೀಡಾಂ ದಹತು ಮೇ ತಮಃ ..

ಕೇತುಸ್ತುತಿಃ .
ಅನೇಕರೂಪವರ್ಣೈಶ್ಚ ಶತಶೋಽಥ ಸಹಸ್ರಶಃ .
ಉತ್ಪಾತರೂಪೀ ಘೋರಶ್ಚ ಪೀಡಾಂ ದಹತು ಮೇ ಶಿಖೀ ..

ಸಾರ್ಧಶ್ಲೋಕೀ ದುರ್ಗಾ .

ಮಧುಕೈಟಭನಾಶಂ ಚ ಮಹಿಷಾಸುರಘಾತನಂ .

ಶಕ್ರಾದಿಸ್ತುತಿಕಂ ಚೈವ ದೂತಸಂವಾದ ಏವ ಚ .. 1..

ಶುಂಭರಾಜವಧಶ್ಚೈವ ನಾರಾಯಣಕೃತಸ್ತುತಿಃ .
ಸಾರ್ಧಪಾಠಮಿದಂ ಪ್ರೋಕ್ತಂ ನವಪಾಠಫಲಪ್ರದಂ .. 2..

ಅರ್ಧಶ್ಲೋಕೀಭಾಗವತಂ .

ಶ್ಲೋಕಾರ್ಧೇ ತಥಾ ಪ್ರೋಕ್ತಂ ಭಗವತ್ಯಾಽಖಿಲಾರ್ಥದಂ .

ಸರ್ವಂ ಖಲ್ವಿದಮೇವಾಽಹಂ ನಾಽನ್ಯದಸ್ತಿ ಸನಾತನಂ ..

ಅನಂತಸ್ತುತಿಃ .
ಅನಂತಸಂಸಾರಮಹಾಸಮುದ್ರೇ ಮಗ್ನಂ ಸಮಭ್ಯುದ್ಧರ ವಾಸುದೇವ! .

ಅನಂತರೂಪೇ ವಿನಿಯೋಜಯಸ್ವ ಅನಂತಸೂತ್ರಾಯ ನಮೋ ನಮಸ್ತೇ ..

ದಶಮಹಾವಿದ್ಯಾನಾಮಾನಿ .

ಕಾಲೀ ತಾರಾ ಮಹಾವಿದ್ಯಾ ಷೋಡಶೀ ಭುವನೇಶ್ವರೀ .

ಭೈರವೀ ಛಿನ್ನಮಸ್ತಾಂ ಚ ವಿದ್ಯಾ ಧೂಮಾವತೀ ತಥಾ .. 1..

ಬಗಲಾ ಸಿದ್ಧಿವಿದ್ಯಾ ಚ ಮಾತಂಗೀ ಕಮಲಾತ್ಮಿಕಾ .

ಏತಾ ದಶಮಹಾವಿದ್ಯಾಃ ಸಿದ್ಧಿವಿದ್ಯಾಃ ಪ್ರಕೀರ್ತಿತಾಃ .. 2..
The shlokas for each dashamahAvidyA form are given below.

Also see dashamahavidya section under devii dropdown menu

for different extended hymns.

ಕಾಲೀಸ್ತುತಿಃ .
ರಕ್ತಾಽಬ್ಧಿಪೋತಾರುಣಪದ್ಮಸಂಸ್ಥಾಂ ಪಾಶಾಂಕುಶೇಷ್ವಾಸಶರಾಽಸಿಬಾಣಾನ್ .

ಶೂಲಂ ಕರಾಲಂ ದಧತೀಂ ಕರಾಽಬ್ಜೈ ರಕ್ತಾಂ ತ್ರಿನೇತ್ರಾಂ ಪ್ರಣಮಾಮಿ ದೇವೀಂ ..

ತಾರಾಸ್ತುತಿಃ .
ಮಾತರ್ನೀಲಸರಸ್ವತಿ ಪ್ರಣಮತಾಂ ಸೌಭಾಗ್ಯಸಂಪತ್ಪ್ರದೇ
ಪ್ರತ್ಯಾಲೀಢಪದಸ್ಥಿತೇ ಶವಹೃದಿ ಸ್ಮೇರಾನನಾಂಭೋರುಹೇ .

ಫುಲ್ಲೇಂದೀವರಲೋಚನೇ ತ್ರಿನಯನೇ ಕರ್ತ್ರೀ ಕಪಾಲೋತ್ಪಲೇ
ಖಡ್ಗಂಚಾದಧತೀ ತ್ವಮೇವ ಶರಣಂ ತ್ವಾಮೀಶ್ವರೀಮಾಶ್ರಯೇ .. 1..

ವಾಚಾಮೀಶ್ವರಿ ಭಕ್ತಕಲ್ಪಲತಿಕೇ ಸರ್ವಾರ್ಥಸಿದ್ಧೀಶ್ವರಿ !

ಗದ್ಯಪ್ರಾಕೃತಪದ್ಯಜಾತರಚನಾಸರ್ವಾರ್ಥಸಿದ್ಧಿಪ್ರದೇ! .
ನೀಲೇಂದೀವರಲೋಚನತ್ರಯಯುತೇ ಕಾರುಣ್ಯವಾರಾನ್ನಿಧ!

ಸೌಭಾಗ್ಯಾಮೃತವರ್ದ್ಧನೇನ ಕೃಪಯಾ ಸಿಂಚತ್ವಮಸ್ಮಾದೃಶಂ .. 2..

ಷೋಡಶೀಸ್ತುತಿಃ .
ಬಾಲವ್ಯಕ್ತವಿಭಾಕರಾಮಿತನಿಭಾಂ ಭವ್ಯಪ್ರದಾಂ ಭಾರತೀಂ
ಈಷತ್ಫುಲ್ಲಮುಖಾಂಬುಜಸ್ಮಿತಕರೈರಾಶಾಭವಾಂಧಾಪಹಾಂ .

ಪಾಶಂ ಸಾಭಯಮಂಕುಶಂ ಚ ವರದಂ ಸಂವಿಭ್ರತೀಂ ಭೂತಿದಾ
ಭ್ರಾಜಂತೀಂ ಚತುರಂಬುಜಾಕೃತಿಕರೈರ್ಭಕ್ತ್ಯಾ ಭಜೇ ಷೋಡಶೀಂ .. 1..

ಬಾಲಾರ್ಕಮಂಡಲಾಭಾಸಾಂ ಚತುರ್ವಾಹುಂ ತ್ರಿಲೋಚನಾಂ .

ಪಾಶಾಽಙ್ಕುಶಶರಾಂಶ್ಚಾಪಂ ಧಾರಯಂತೀಂ ಶಿವಾಂ ಭಜೇ .. 2..

ಭುವನೇಶ್ವರೀಸ್ತುತಿಃ .
ಉದ್ಯದ್ದಿನದ್ಯುತಿಮಿಂದುಕಿರೀಟಾಂ ತುಂಗಕುಚಾಂ ನಯನತ್ರಯಯುಕ್ತಾಂ .

ಸ್ಮೇರಮುಖೀಂ ವರದಾಂಕುಶಪಾಶಾಭೀತಿಕರಾಂ ಪ್ರಭಜೇ ಭುವನೇಶೀಂ .. 1..

ಜಗಜ್ಜನಾನಂದಕರೀಂ ಜಯಾಖ್ಯಾಂ ಯಶಸ್ವಿನೀಂ ಯಂತ್ರಸುಯಜ್ಞಯೋನಿಂ .

ಜಿತಾಮಿತಾಮಿತ್ರಕೃತಪ್ರಪಂಚಾಂ ಭಜಾಮಹೇ ಶ್ರೀಭುವನೇಶ್ವರೀ ತಾಂ .. 2..

ಹರೌ ಪ್ರಸುಪ್ತೇ ಭುವನತ್ರಯಾಂತೇ ಅವಾತರನ್ನಾಭಿಜಪದ್ಮಜನ್ಮಾ .
ವಿಧಿಸ್ತತೋಽನ್ಧೇ ವಿದಧಾರಯತ್ಪದಂ ಭಜಾಮಹೇ ಶ್ರೀಭುವನೇಶ್ವರೀಂ ತಾಂ .. 3..

ಛಿನ್ನಮಸ್ತಾಸ್ತುತಿಃ .
ನಾಭೌ ಶುದ್ಧಸರೋಜವಕ್ತ್ರವಿಲಸದ್ಬಂಧೂಕಪುಷ್ಪಾರುಣಂ
ಭಾಸ್ವದ್ಭಾಸ್ಕರಮಂಡಲಂ ತದುದರೇ ತದ್ಯೋನಿಚಕ್ರಂ ಮಹತ್ .

ತನ್ಮಧ್ಯೇ ವಿಪರೀತಮೈಥುನರತಪ್ರದ್ಯುಮ್ನಸತ್ಕಾಮಿನೀ-
ಪೃಷ್ಠಸ್ಥಾಂ ತರುಣಾರ್ಕಕೋಟಿವಿಲಸತ್ತೇಜಃಸ್ವರೂಪಾಂ ಭಜೇ ..

ತ್ರಿಪುರಭೈರವೀಸ್ತುತಿಃ .
ಉದ್ಯದ್ಭಾನುಸಹಸ್ರಕಾಂತಿಮರುಣಕ್ಷೌಮಾಂ ಶಿರೋಮಾಲಿಕಾಂ
ರಕ್ತಾಲಿಪ್ತಪಯೋಧರಾಂ ಜಪವಟೀಂ ವಿದ್ಯಾಮಭೀತಿಂ ವರಂ .

ಹಸ್ತಾಬ್ಜೈರ್ದಧತೀಂ ತ್ರಿನೇತ್ರವಿಲಸದ್ವಕ್ತ್ರಾರವಿಂದಶ್ರಿಯಂ
ದೇವೀಂ ಬದ್ಧಹಿಮಾಂಶುರತ್ನಮುಕುಟಾಂ ವಂದೇ ಸಮಂದಸ್ಮಿತಾಂ .. ( var

ವಂದೇಽರವಿಂದಸ್ಥಿತಾಂ)

ಧೂಮಾವತೀಸ್ತುತಿಃ .
ಪ್ರಾತರ್ಯಾ ಸ್ಯಾತ್ ಕುಮಾರೋ ಕುಸುಮಕಲಿಕಯಾ ಜಾಪಮಾಲಾ ಜಪಂತೀ
ಮಧ್ಯಾಹ್ನೇ ಪ್ರೌಢರೂಪಾವಿಕಸಿತವದನಾ ಚಾರುನೇತ್ರಾ ನಿಶಾಯಾಂ .

ಸಂಧ್ಯಾಯಾಂ ವೃದ್ಧರೂಪಾ ಗಲಿತಕುಚಯುಗಾ ಮುಂಡಮಾಲಾಂ ವಹಂತೀ
ಸಾ ದೇವೀ ದೇವದೇವೀ ತ್ರಿಭುವನಜನನೀ ಕಾಲಿಕಾ ಪಾತು ಯುಷ್ಮಾನ್ ..

ಬಗಲಾಸ್ತುತಿಃ .
ಮಧ್ಯೇ ಸುಧಾಬ್ಧಿಮಣಿಮಂಡಪರತ್ನವೇದ್ಯಾಂ
ಸಿಂಹಾಸನೋಪರಿಗತಾಂ ಪರಿಪೀತವರ್ಣಾಂ .

ಪೀತಾಂಬರಾಭರಣಮಾಲ್ಯವಿಭೂಷಿತಾಂಗೀಂ
ದೇವೀಂ ಸ್ಮರಾಮಿ ಧೃತಮುದ್ಗರವೈರಿಜಿಹ್ವಾಂ .. 1..

ಚಲತ್ಕನಕಕುಂಡಲೋಲ್ಲಸಿತಚಾರುಗಂಡಸ್ಥಲಾಂ
ಲಸತ್ಕನಕಚಂಪಕದ್ಯುತಿಮದಿಂದುಬಿಂಬಾನನಾಂ .

ಗದಾಹತವಿಪಕ್ಷಕಾಂ ಕಲಿತಲೋಲಜಿಹ್ವಾ ಚಲಾಂ
ಸ್ಮರಾಮಿ ಬಗಲಾಮುಖೀಂ ವಿಮುಖವಾಙ್ಮನಃಸ್ತಂಭಿನೀಂ .. 2..

ಜಿಹ್ವಾಗ್ರಮಾದಾಯ ಕರೇಣ ದೇವೀಂ ವಾಮೇನ ಶತ್ರೂನ್ ಪರಿಪೀಡಯಂತೀಂ .

ಗದಾಭಿಘಾತೇನ ಚ ದಕ್ಷಿಣೇನ ಪೀತಾಮ್ವರಾಢ್ಯಾಂ ದ್ವಿಭುಜಾಂ ನಮಾಮಿ .. 3..

ಪ್ರಭಾತಕಾಲೇ ಪ್ರಯತೋ ಮನುಷ್ಯಃ ಪಠೇತ್ ಸುಭಕ್ತ್ಯಾ ಪರಿಚಿಂತ್ಯ ಪೀತಾಂ .

ದ್ರುತಂ ಭವೇತ್ ತಸ್ಯ ಸಮಸ್ತವೃದ್ಧಿರ್ವಿನಾಶಮಾಯಾತಿ ಚ ತಸ್ಯ ಶತ್ರುಃ .. 4..

ಮಾತಂಗೀಸ್ತುತಿಃ .
ಶ್ಯಾಮಾಂ ಶುಭ್ರಾಂಶುಭಾಲಾಂ ತ್ರಿಕಮಲನಯನಾಂ ರತ್ನಸಿಂಹಾಸನಸ್ಥಾಂ
ಭಕ್ತಾಭೀಷ್ಟಪ್ರದಾತ್ರೀಂ ಸುರನಿಕರಕರಾಸೇವ್ಯಕಂಜಾಙ್ರಿಘ್ರಯುಗ್ಮಾಂ .

ನೀಲಾಂಭೋಜಾಂಶುಕಾಂತಿಂ ನಿಶಿಚರನಿಕರಾರಣ್ಯದಾವಾಗ್ನಿರೂಪಾಂ
ಪಾಶಂ ಖಡ್ಗಂ ಚತುರ್ಭಿರ್ವರಕಮಲಕರೈಃ ಖೇಟಕಂ ಚಾಂಕುಶಂ ಚ .. 1..

ನಮಸ್ತೇ ಮಾತಂಗ್ಯೈ ಮೃದುಮುದಿತತನ್ವೈ ತನುಮತಾಂ
ಪರಶ್ರೇಯೋದಾಯೈ ಕಮಲಚರಣಧ್ಯಾನಮನಸಾಂ .

ಸದಾ ಸಂಸೇವ್ಯಾಯೈ ಸದಸಿ ವಿಬುಧೈರ್ದಿವ್ಯಧಿಷಣೈ-
ರ್ದ್ರಯಾದ್ರಾಯೈ ದೇವ್ಯೈ ದುರಿತದಲನೋದ್ದಂಡಮನಸೇ .. 2..

ಕಮಲಾತ್ಮಿಕಾಸ್ತುತಿಃ .
ಧ್ಯಾನಂ -

ಕಾಂತ್ಯಾ ಕಾಂಚನಸನ್ನಿಭಾಂ ಹಿಮಗಿರಿಪ್ರಖ್ಯಶ್ಚತುರ್ಭಿರ್ಗಜೈ-
ರ್ಹಸ್ತೋತ್ಕ್ಷಿಪ್ತಹಿರಣ್ಮಯಾಽಮೃತಘಟೈರಾಸಿಚ್ಯಮಾನಾಂ ಶ್ರಿಯಂ .

ಬಿಭ್ರಾಣಾಂ ವರಮಬ್ಜಯುಗ್ಮಮಭಯಂ ಹಸ್ತೈಃ ಕಿರೀಟೋಜ್ಜ್ವಲಾಂ
ಕ್ಷೌಮಾಬದ್ಧನಿತಂಬಬಿಂಬಲಲಿತಾಂ ವಂದೇಽರವಿಂದಸ್ಥಿತಾಂ ..

ಸ್ತುತಿಃ -
ತ್ರೈಲೋಕ್ಯಪೂಜಿತೇ ದೇವಿ! ಕಮಲೇ ವಿಷ್ಣುವಲ್ಲಭೇ! .
ಯಥಾ ತ್ವಮಚಲಾ ಕೃಷ್ಣೇ ತಥಾ ಭವ ಮಯಿ ಸ್ಥಿರಾ .. 1..

ಈಶ್ವರೀ ಕಮಲಾ ಲಕ್ಷ್ಮೀಶ್ಚಲಾ ಭೂತಿರ್ಹರಿಪ್ರಿಯಾ .

ಪದ್ಮಾ ಪದ್ಮಾಲಯಾ ಸಮ್ಯಗುಚ್ಚೈಃ ಶ್ರೀಪದ್ಮಧಾರಿಣೀ .. 2..

ದ್ವಾದಶೈತಾನಿ ನಾಮಾನಿ ಲಕ್ಷ್ಮೀಂ ಸಂಪೂಜ್ಯ ಯಃ ಪಠೇತ್ .

ಸ್ಥಿರಾ ಲಕ್ಷ್ಮೀರ್ಭವೇತ್ ತಸ್ಯಪುತ್ರದಾರಾದಿಭಿಃ ಸಹ .. 3..

ಇತಿ ಶ್ರೀಕಮಲಾತ್ಮಿಕಾಸ್ತುತಿಃ ಸಮಾಪ್ತಾ .

